
174. 
RADOVAN KRAGULJ: Cvijet, 1966. 
- U ovoj mezzotinti krajnje 
pojednostavJjena forma cvijeta 
uokvirena je raskošnim ornamentom, 
a cjelina ima nešto od čara starih 
iluminiranih rukopisa. 

168 

1954). R. Stetić prihvatio se geometrizacije figurativnog (»Ente­
rijer«, 1954) ne odričući se ekspresionizma a ni nekih kasnijih 
inovacija, dok je M. Todorović, sa vrtoglavom slo bodom i lako­
ćom crteža, spajala dragocjenost materije i iskričavost boje 
prodirući u skriveni život predmeta (»Rano ljeto«, 1968), a 
izvanredni Behaudin Selmanović (1915-1972) umio je da uz 
'smione kolorističke skladove veže strogu artikulaciju slikov­
nog polja ne prelazeći prag figuracije (»Ponjava«, 1959, »Crvena 
mrtva priroda«, 1962). 

Radenko Mišević, (1920), jedan od vodećih slikara obnove, 
u svojim djelima težio je monumentalnosti pozivajući se na 
tradiciju ("Seljak«, 1953); nakon kratkog izleta u apstrakciju, 
vratio se figurativnom slikarstvu plemenite fakture i suptilnih 
psiholoških opservacija._Franjo Likar (1928), sklon brzim mije­
nama i inovacijama (»Zena s maskom«, 1956), okušao se u 
fantastici; povezujući »muzejski ton« sa aktuelnim tendenci­
jama stigao je krajem decenije do enformela, a onda je išao 
prema sve radikalnijem realizmu. 

Za šestu deceniju karakteristična je decentralizacija likov­
nog života i stvaralaštva: jači centri formiraju se u Mostaru, 
Banjaluci i Tuzli, gradovima u kojima je nekad djelovala samo 
nekolicina izoliranih umjetnika. Mostar je obogaćen dolaskom 
predratnog buntovnika Mirka Kujačića (1901) koji je kasnije, 
svojim ekspresionističkim ciklusima (»Goloruki« i »Obrazi gor­
štaka« pridonio novom valu figuracije. Mladi su stvarali u 
okviru naznačene aktuelne problematike, bez radikalnijih zah­
vata. 

Sredinom šeste decenije, boreći se za savremeni likovni 
izraz, formirana je u Banjaluci grupa »Četvorica « . 

Njen član, Bekir Misirlić (1931), stvorio je značajan opus 
prošavši kroz niz međusobno povezanih faza. Izraziti kolorista, 
sklon kontemplaciji u novijem ciklusu »Bijele visoravni«, ela­
borirao je i jednu delikatnu apstraktnu morfologiju. 

Šestu deceniju karakteriše i polet bosanskohercegovačke 
skulpture. Potreba podizanja spomenika NOB-i i revoluciji 
brzo je privukla u našu republiku kipare sa strane, a među 
njima jedino je Mirko Ostoja (1921) uspio da problemski obo­
gati našu skulpturu ranim radovima u varenom željezu (»Tom­
silav«, »Don Kihot«). S druge strane, Zdenko Grgić (1927) išao 
je putem redukcije i sinteze, a u traganju za duhovnim u 
umjetnosti nadahnuo se romanikom i gotikom. Arfan Hozić 
(1928) prošao je kroz faze rada u kamenu, drvetu (veliki aktovi), 
bronzi (imaginarni portreti, figure i grupe figura) i vještačkom 
kamenu (ribe), a svaku je pratio problemski pomak primjeren 
upotrijebljenom materijalu. U Mostaru je Nikola Njirić (1921) 
realizirao svoje prve skulpture u varenom željezu (»Vertikale«) 
a onda je prešao na sintetično oblikovanje drveta ostajući vje­
ran nefigurativnoj umjetnosti. 

Krajem šeste i početkom sedme decenije javile su se nove 
ličnosti u sarajevskom centru: Borislav Aleksić (1936) koji će 
najprije u slikarstvu, a zatim i u grafici i crtežu stvoriti opus od 
prvorazrednog značaja (i uticaja), u čijem središtu stoji egzi­
stencijalni sukob bića i ništavila (ciklus »Put u ništa«), te Afan 
Ramić (1932), slikar »apstraktnih« predjela sivomrkog i okera­
stog kolorita. Nešto kasnije pridružio im se Milorad Ćorović 
(1932) koji je u osmoj deceniji došao do vrijedne i zanimljive 
varijante apstraktnog ekspresionizma, dok je Nada Pivac (1926) 
uz decentan crtež spojila smisao za kolorističke vrijednosti. 

Nadrealistički tok fantastike dobio je u sedmoj deceniji pri­
novu u Ibrahimu Ljuboviću (1938). 

Sedma decenija tragala je za sim bolima prošlosti, ali i za 
znakovima i simbolima nove urbane i tehnološke civilizacije. 
Takav spoj očitovao se u djelu Mehmeda Zaimovića (1938), 
discipliniranog i dosljednog umjetnika koji je rano izgradio 
osebujan vlastiti stil i vokabular. Seid Hasanefendić (1935) je 
simbol izvučen iz prošlosti (nišan) integrirao u oštro rezan 
pejsaž stridentnog kolorita. S druge strane, nova, postap­
straktna figuracija transformirala je opuse nekih od spomenu­
tih umjetnika i stekla nove adepte. Istakao se Ismar Mujezino­
vić (1942), slikar koji snažnim gestom i fluidnim crtežom 
ekspresionističkog naboja kadrira prizore iz života velegrada. 

Zapažene prinove u kiparstvu sedme decenije su Alija 
Kučukalić (1936) i Boško Kućanski (1931). Prvi se javio rado­
vima u bronzi (»Kaput«), a kasnije i crtežima u kojima se bavi 
čovjekovom otuđenošću; drugi je težeći da prodre u arhetipske 
slojeve ljudske psihe realizirao rustikaIno obrađene skulpture 

" , 

175. 
BEKIR MISIRLIĆ: Mali dio bašte, 
1968, UGBiH, Sarajevo 
- Ovdje nema jakih kontrasta, a 
suprotnosti su pomirene II visokom 
uzletu duše koja je svijet izvana dovela 
II sklad sa onim iznutra. 

176. 
BORISLA V ALEKSIĆ: U spomen 
strijelca, 1963, Naroden muzej, Ohrid 
- Ljudska figura, praćena čitavim 
nizom znakova i sim bola naše 
civilizacije suočena je II Aleksićevom 
djelu s beskrajem prostora koji 
simbolizira veliko nepoznato. 

u drvetu, a potom i u kombinaciji drveta i konopca i drugim 
materijalima. 

U drugoj polovici sedme decenije nekolicina bosanskoher­
cegovačkih umjetnika izbili su među vodeće jugoslavenske 
grafičare a nagrade na najuglednijim svjetskim izložbama bile 
su posljedica visoke zanatske perfekcije i individualiziranih 
poetika svakog ponaosob. Većina njih imali su potrebu da se 
ukotve u zavičajno tlo nastojeći da kroz regionalno dosegnu 
univerzalno. Najbliža im je Memnuna Vila Bogdanić (1934) koja 
danas uspješno djeluje u Australiji; nešto kasnije pridružiće im 
se i B. Aleksić. 

U svojim djelima ova plejada prošla je kroz mnoge mijene, 
pa je tako i Hali! Tikveša (1935) svoju prvobitnu fantastičku i 
poetsku naraciju reducirao i zgušnjavao do uvećanog ovaloid­
nog predmeta-simbola ( .. Ljeto II «) da bi u njega kasnije, kao u 
rodnicu ili kozmičko jaje, položio nabujale oblike rascvalih 
žena. Virgilije Nevjestić (1935), autor velikog opusa u kome . 
suptilna poezija druguje sa reskim komentarom savremenog 
trenutka, realizirao je i više bibliofilskih izdanja u rasponu od 
Biblije do Baudelairea. Radovan Kragulj (1931) je interes za 
životni tok klijanja i rasta pretočio u fino iznijansirane mezzo-

tinte ("Cvijet«) da bi se, nakon izleta u fantastiku, zaustavio na 
hiperrealistički sleđenoj viziji plodova i životinja. Krenuvši od 
simbola (nišan), koji je zadržao i u Makovoj mapi (stećak), 
Dževad Hozo (1938) je u novijim ciklusima "Povratak« i "Stra­
šila« prešao na savremenu tematiku, dok se Mersad Berber 
(1940) prošetao kroz istoriju umjetnosti s pravom postmoderni­
stičkom nonšalantnošću spajajući prošlo i savremeno, snove i 
javu, apstraktno i realno. Kemal Širbegović (1939), slikar profi­
njenih pejsaža, u grafici se približio delikatnosti Japanaca (asi­
metričnost, čistota, fascinantan govor bjeline), a Emir Dragulj 
(1939), u listovima snažnog metafizičkog naboja, suočio nas je 
sa sudbinskim pitanjima ljudske egzistencije ("Povratak«). 

Neke bitne kvalitete ove generacije nastavio je Safet Zec 
(1943), čiji su predjeli naslikani čudesnim zelenilom i ozareni 
svjetlošću metafizičkog sjaja. Njegovo slikarstvo bilo je spona 
sa drugim neo romantičarima sedamdesetih godina: Ratkom 
Lalićem (1944) koji prizore iz svijeta prirode transponuje u slike 
velikog formata i bogate teksture; Milivojem Unkovićem (1944) 
koji je od reminiscencija na nadrealizam išao ka metafizici 
predmeta i prostora, dok je Salim Obralić (1945) od metafizič­
kog slikarstva, preko hiperrealističke opsjednutosti predme-

177. 
MERSAD BERBER: Balada o 
sarajevskom nosaču, 1975, Moderna 
galerija, Rijeka 
- Sklon velikom formatu, narativnosti , 
sjaju i luksuzu, Berber slavi život čak i 
kada pokušava da prodre II njegove 
zloguke, mračne strane. 

tom (alati), stigao do pejsaža sa prizvukom snoyidovnog. Djelo 
Seada Musića (1943) s vremenom je dobivalo na ekspresiji i 
kolorističkom intenzitetu. 

Paralelno sa ovom prilično vitalnom linijom teče jedan 
veoma prisutan tok savremene umjetnosti koji se javio kasno­
tek sredinom šezdesetih godina, a svoje prve predstavnike 
stekao je u ličnostima banjalučkih slikara Viktora Majdandžića 
(1931) i Tomislava Dugonjića (1932) koji su odabrali put scienti­
stičkog načina mišljenja, približavajući se geometrijskoj 
apstrakciji tada aktuelnog op-arta. Nakon Majdandžićevog pre­
laska u Holandiju, Dugonjić je nastavio sa istraživanjima osta­
jući vjeran »geometrizaciji amorfnog«. U Zenici je Ljubomir 
Perčinlić (1939) svoje sivoplave slike sve više čistio od iluzioni­
stičkih i metaforičkih natruha da bi najzad stigao do krajnje 
reduciranog oblikovnog koncepta (»Slika XX«, 1975). U Sara­
jevu je, opet, V. Dimitrijević elaborirao svoje ».Poruke«, svoje­
vrsnu kombinaciju lirske i geometrijske apstrakcije, a u drugoj 
polovini osme decenije oslobodio je sliku blindrama i postavio 
slobodno u prostor. Ovom duhovnom sazvježđu pripada i djelo 
Edina Numankadića (1948) koje je od »slikarstva bojenog 
polja« evoluiralo prema procesualnom i radovima na papiru; 
kao i ono Radoslava Tadića (1946) koji svojim interesom za 
inovacije predstavlja sponu sa najmlađom generacijom. 

Trudeći se da u okviru jedne edicije koja obuhvata milenije 
najsurnarnije ocrtamo uvjete u kojima je stvarana baština naše 
moderne umjetnosti i naznačimo bar neke ličnosti i problem­
ske tokove, morali smo zanemariti sve ono postojeće bogatstvo 
nijansi i prelaza, bez kojih je slika epohe, nužno, nepotpuna. 
Ovim krajnje uopštenim pristupom pogotovo je oštećen posli­
jeratni period, koji počinje sa svega desetak stvaralaca, dok se 
danas broj umjetnika penje na stotine. 

Kao i u svakoj perifernoj sredini, otvorenoj raznorodnim 
uticajima sa strane, i u nas su rijetki »čisti « primjerci pojedinih 
tendencija i pravaca, kakvi se distribuiraju iz svjetskih centara 
moći, no ovakva situacija može čak da ima izvjesnih prednosti i 
da omogući originalne i autentične realizacije. Ako su se u 
prvim decenijama XX vijeka umjetnici, prije svega, bavili 
domaćom tematikom, ne odričući se ambicija da preko nje 
dosegnu univerzalno, ova potreba se tridesetih i četrdesetih 
godina komplikovala napetošću između socijalno angažirane 
umjetnosti i l'art pour l'art-a, koja se u nas zadržala isključivo u 
domenu mimezisa, ne dosežući nivo sukoba apstrakcije i figu­
racije, ali je zato težnja prema apstrakciji, karakteristična za 
pedesete godine, bila uslovljena i potrebom radikalnog oslobo­
đenja od normativne, dirigirane umjetnosti. U Bosni i Hercego­
vini uglavnom su izostale neke tendencije šezdesetih godina 
karakteristične za umjetnost visoko urbanizovanih sredina 
(kinetička i konceptualna umjetnost, na primjer). Izuzetak čini 
jedino Sarajlija Braco Dimitrijević (1948) koji je rano uspio 
prodrijeti na međunarodnu umjetničku scenu. Njemu se pru­
žila prilika da neke radove realizira u materijalu i velikom 
mjerilu (Obelisk u parku Charlottenburg u Berlinu, 1979). 

Sedamdesetih godina bitka se vodila između umjetnika 
koji poštuju »genius loci« (neoromantičari) i onih koji su težili 
oslobođenju od svih lokalnih i regionalnih natruha, autonomiji 
umjetnosti i internacionalizaciji likovnog jezika i već tada se 
ovaj sukob nije više mogao svesti na onu ranije aktuelnu diho­
tomiju apstraktno-figurativno. 



U novijoj likovnoj zaostavštini, koja doseže visoke cifre, 
ima realizacija koje će, kada se stvari sedimentiraju, zauzeti 
mjesto pored djela starijih umjetnika a neke i nadmašiti, no sve 
je još u stanju previranja. Donedavno je umjetnost Bosne i 
Hercegovine, bez obzira na ideje koje je zastupala, karakterizi­
rao visok stepen zanatske perfekcije i odupiranja privremenom 
i potrošačkom mentalitetu. Sa najmlađima, čiji broj od osnutka 
Akademije likovnih umjetnosti u Sarajevu 1972. sve više raste i 
kojima se ovdje nismo mogli baviti, situacija se osamdesetih 
godina bitno izmijenila. Upotrebljavaju se siromašni i trošni 
materijali, izvode akcije i performanse, rade instalacije, koriste 
različiti mediji - sve do onih najsavremenijih: riječju, bez kom­
pleksa se prihvataju zahtjevi i traženja krajnje fleksibilne svjet­
ske umjetničke scene, a pitanje se danas više ne vrti oko toga 
da li nešto imamo ili nemamo, već oko dosegnutog n ivoa i 
pravih razloga za ovu i ovakvu vrstu hipertrofirane aktivnosti. 

Ako isključimo arhitekturu i spomeničke komplekse, na 
drugoj strani, uglavnom, nema velikih, monumentalnih cjelina 
kojima bismo se morali pozabaviti, obraćajući se djelu a ne 
stvaraocu ili stvaraocima koji iza njega stoje. Zbog toga je i 
primijenjeni metod bio različit, kadaje riječ o slikarstvu, skulp­
turi i grafici. Mogli bismo izdvojiti ciklus od četiri velike kom­
pozicije na teme iz NOB-e kojima je Ismet Mujezinović 
1949--1975. ukrasio koncertnu dvoranu Doma JNA u Sarajevu, 
te veliki fresko-ciklus »Sutjeska« Krste Hegedušića na Tjenti­
štu (1972-1974), potom djela različitih jugoslavenskih umjet­
nika rađena za enterijer i eksterijer pozorišta u Zenici, ili pak za 
zgradu Elektroprivrede ili hotel Holliday Inn u Sarajevu - da ne 
idemo dalje, jer prostor kojim raspolažemo dozvoljava tek 
puko nabrajanje. Ovdje valja spomenuti i da je zahvaljujući 
širokoj kulturnoj akciji franjevaca šezdesetih i početkom osam­
desetih godina ukrašeno preko 25 bosanskohercegovačkih 
crkava vitrajima, zidnim slikama, mozaicima i skulpturama 
značajnih jugoslavenskih umjetnika, a ponegdje su realizirane 
veoma uspješne cjeline (u Ovčarevu kod Travnika, npr.). 

Na drugoj strani, brojne umjetničke galerije, muzeji i 
umjetničke kolonije diljem Bosne i Hercegovine kolekcioni­
raju i djela ostalih jugoslavenskih pa čak i svjetskih umjetnika. 
Umjetnička galerija BiH ima dobru kolekciju jugoslavenske 
umjetnosti, vrijednu zbirku starih i stranih majstora i bogatu 
kolekciju radova velikog švicarskog majstora Ferdinanda Hod­
lera. Najbogatiju zbirku savremene umjetnosti internacional­
nog karaktera posjeduje Umjetnička galerija u Banjaluci, zah­
valjujući međunarodnoj solidarnosti koja je uslijedila nakon 
zemljotresa 1969., a Galerija jugoslovenskog portreta u Tuzli 
ima veću kolekciju portreta istaknutih ličnosti. Među najbolje 
privatne kolekcije spada Zbirka Ilije i Julijane Buljovčić u 
Sarajevu. 

Po svemu sudeći, moderna umjetnost dostojno kruniše 
milenijski razvoj umjetnosti na tlu Bosne i Hercegovine. Na 
sreću, ona nije ni uniformna ni monolitna, već mnogolika i 
pluralistička, a preko svojih najistaknutijih predstavnika uklju­
čena je u tokove evropske i svjetske umjetnosti. 

